
ҚЫТАЙ ЖАЗБАЛАРЫНДАҒЫ ЕЛТЕРІС ҚАҒАН ТУРАЛЫ ІШІНАРА МӘЛІМЕТТЕР 

Ж. Ошан*

Ш.Ш.Уәлиханов атындағы Тарих және этнология институты, Қазақстан, Алматы. 

*Автор-корреспондент

E-mail: zhan918@mail.ru (Ошан).

Аңдатпа. Мақалада Қытай деректеріне сүйене отырып, екінші Шығыс Түрік қағанатының 

негізін қалаушы Елтрис Құтлықтың хандық құру және оның іргесін бекіту жолындағы ерлік 

жорықтары баяндалады. Көне түркі ескерткіштерінің деректеріне сүйене отырып, қытай 

деректеріндегі анық көрсетілмеген, және олқы мазмұндарды талқылайды. 682 жылы Бірінші 

түрік қағанатын құрушы әулеттің тікелей ұрпағы Құтлұқ пен көк түріктердің екінші бір 

тармағынан тараған Тонұқұк (Toсukuk) қатарлы тұлғалар көк түріктердің жарты ғасыр бұрын 

құрдымға кеткен елдігін қайта қалпына келтірді. Екінші түрік қағанатының құрылуы барысы, 

қағанаттың іргесін қалаушылары – Елтеріс қаған және Тонұқұқ сияқты тарихи тұлғалар туралы 

«Күлтегін», «Тонұқұқ», «Білге қаған» қатарлы руникалық жазба ескерткіштерде біршама 

мәліметтер сақталған. Бұл мәліметтер туралы еліміз оқырмандары жете таныс. Солай дегенмен 

Екінші түрік қағанаты мен оның тарихы туралы аса мол деректер кешені Қытай дерек 

қорларында сақталған. Бірақ, осы материалдар қорындағы қатысты мағлұматтары жекелеген 

мамандарға ғана таныс болғанымен, көпшілік оқырман қауымына соншалықты таныс емес. 

Мақала еліміз оқырман жұршылығының осындай сұранысын өтеуді мақсат етті. 

Түйін сөздер: Екінші Шығыс түркі қағанаты, Елтеріс қаған, Тонұқұқ, Руна жазбалары, 

Қытай деректемелері, Чаньюй протектораты,У Цзэтянь, Тоғыз огыздар, Баз қаған. 

ЧАСТИЧНАЯ ИНФОРМАЦИЯ ОБ ЭЛЬТЕРИС-ХАНЕ В КИТАЙСКИХ ИСТОЧНИКАХ 

Аннотация. В статье на основе китайских данных, описываются героические походы 

Кутлуг Эльтериш-кагана, основателя Второго Восточно-Тюркского каганата, на пути к 

основанию ханства и закладыванию его основ. На основе данных древнетюркских памятников 

обсуждается содержание, не обозначенное четко и отсутствующее в китайских данных. В 682 году 

прямой потомок династии основателей исторического Первого Тюркского каганата Кутлик и 

потомок другой племени кок-тюрков Тоньюкук восстановили разрушенную полвека назад 

империю Кок тюрков. Некоторые сведения о создании Второго Восточно-тюркского каганата и 

его основателях сохранились в рунических надписях памятников «Кюльтегин», «Тоньюкук» и 

«Бильге каган». Читатели нашей страны знакомы с этими подробностями. Однако богатый набор 

данных о Втором Восточном-тюркском каганате и его истории всесторонне сохранился в 

китайских источниках. Хотя соответствующая информация в этом материальном фонде 

известна только отдельным специалистам и не так хорошо знакома широкому кругу читателей. 

Статья призвана удовлетворить такой спрос читателей нашей страны. Статья ограничивалась 

представлением наиболее важных данных из китайских источников. 

Ключевые слова: Второй Восточно-тюркский каганат, Эльтериш-каган, Тоньюкук, 

тюркских рунических надписей, китайские источники, Протекторат Чаньюй, У Цзэтянь, Токуз-

огуз, Баз каган. 

PARTIAL INFORMATION ABOUT ELTERIS KHAN IN CHINESE SOURCES 

Zh. Oshan
*

Abstract. In the article, based on Chinese data, the heroic campaigns of Kutlug Elterish-Khagan, 

the founder of the Second Eastern Turkic Khaganate, are described, on the way to the foundation of the 

khanate. On the basis of the ancient Turkic monuments, the content is discussed, which is clearly 

indicated and absent in the Chinese data. In 682 a direct descendant of the founding dynasty of the 

historical First Turkic Khanate Kutlik and a descendant of another tribe of Kok Tьrks, Tonyukuk, 

restored the Kok Tьrks empire, that was destroyed half a century ago. Some information about the 

creation of The Second Turkic Khaganate and its founders was preserved in the runic inscriptions of the 

monuments "Kultegin", "Tonyukuk", and "Bilge Kagan". Readers of our country are familiar with these 

details. However a rich set of data about The Second Turkic Khaganate and its history has been 

comprehensively preserved in the Chinese sources. However the relevant information in this material 

collection is known only to individual specialists, and is not so familiar to a wide range of readers. The 

article is intended to satisfy such a demand of our country's readers. The article was limited to presenting 

the most important data from Chinese sources. 

Key words: The Second Turkic Khaganate, Elterish Khagan, Tonyukuk, Turkic runes, Chinese 

sources, Chanyu Protectorate, Wu Zetian, Tokuz-Oguz, Baz Khagan. 

Кіріспе. Ұлы дала тарихы мен мәдениетін ежелгі кезеңін зерттеудегі ең келелі әрі ең 

күрделі мәселе тарихи деректер мәселесі саналады. Мұнда сақталған қиындықтардың бірінші 

түрі бір ғана қытай деректеріне ғана сүйеніп зерттеу жасаудан туындаған кіріптарлық саналады. 

Сақ, ғұн, сяньби дәуірлерінен Бірінші түрік қағанаты дәуіріне дейінгі кезеңдер тарихын 

зерттеу негізінен жазба деректер қайнарының бір жақтылығынан туындаған кедергілерге көбірек 

ұшырап отырады. Екінші түрік қағанаты дәуірінде көк түріктер өз жазуын қолдана отырып, түрлі 

жазбалар қалдыра бастады. Осыдан соң көне түркілердің өз деректері ғана емес, соғды, тохар, 

хотан, тібет жазбалары, артынша грек, парсы және араб деректері де көптеп қалыптасты. Бұл 

жазба деректер қорының бір жақтылы болу кемшілігін толтырды, деректер қорында сақталған 

әлгіндей қиыншылықтарды жеңілдетті. Сондай-ақ қытай деректерінде орын алған түйткілді 

мәселелердің шешуіне орасан зор көмегін тигізді. Солай дегенмен Ұлы даланың тарихы мен 

мәдениетін зерттеуде қытай деректері өзінің қалыптасқан орынын сақтап қала береді. 

Материалдар мен әдістер. Негізгі материалдар жазбаша дереккөздерінен және ғылыми-

зерттеу еңбектерінен тұрады. Біздің тарапымыздан мәселені қарастыруда көне түркі 

ескерткіштері мен қытайлық тарихи әдебиеттерге қосымша отандық және шетелдік ғалымдар 

еңбектеріндегі зерттеу жетістіктері пайдаланылды. Тарихи фактілерді, оқиғаларды, тарихи 

тұлғаның тұлғалық келбетін ашуға қатысты мәселені нақты тарихи деректер бойынша дәлелдеп 

көрсетуді мақсат ететін тарих ғылымы, ғылыми методология талап ететін жалпы принциптер 

мақаланың ең басты әдіснамалық негізін құрады. Бұл әдіс деректемелерді салыстырғанда, 

ғалымдардың көзқарастарын жүйелеуде кеңінен пайдаланылды. 

mailto:zhan918@mail.ru

Талқылау. Түркі ескерткішінде «Адам баласы үстіне ата-бабам Бұмын-қаған, Істеми қаған 

[таққа] отырған. [Таққа] отырып, түрік халқына, еліне, төріне (билігі) тұтқа болған...» деп жаза 

келе қағанаттың құлдырауға бет алған дәуірін: «... Осындай күлік (даңқты) қағандар еді. Онан 

соң інісі қаған болған еді. Бірақ інісі ағасындай болмады. Ұлдары әкесіндей болмады. Біліксіз 

қағандар [таққа] отырған еді. Әлсіз қағандар таққа отырған еді. Бұйрықтары (қолбасшылары) 

біліксіз еді, әлсіз болған еді. Бектері, халқы адал /түз/ болмағандықтан, табғач халқының 

алдауына сенгендіктен, арбауына көнгендігінен, інілі-ағалының кектескендігінен, бектер мен 

халықтың ымырасыздығынан түрік халқы елдігінен, елінен айрылды» (Сартқожа Қ. 2012 : 61) 

деп сипаттап жазды. 

Түркі ескерткіштері сипаттап көрсеткен бұл көрініс VII ғасырдың бірінші ширегінде 

орын алған болатын. Нақтап айтар болсақ 627 жылы Шығыс түрік қағанатының шаңырағы 

шайқала бастаса, 630 жылы Іліг қаған Таң патшалығы мен оның одақтастарынан ресми түрде 

жеңілді. Ол жансауғалап Төлес қағанға қашып барды. Алайда, Төлес қаған оны Таң патшалығына 

апарып берді. Іліг қаған Чан-ань қаласына жеткізілгеннен кейін Таң императоры Ли Шиминь 

оны қатты айыптады. Бірақ, өлтірмеді, бір елдің қағаны деген үлкен басын кішірейтіп, бір 

аймақтың әкімі етіп тағайындады. Бұл қорлыққа жаны төзбеген Іліг қаған қатын баласымен 

бірге зар еңіреп дауыс айттып жылаумен болады. 634 жылы Ол Қытай астанасы Чан-аньде 

құсаланып өлді (Ouyang Xiu 1975: 6028-6050; Еженханұлы Б., Ошан Ж. 2006: 165). 

Түркілердің осыдан кейінгі тағдырын тағы да түркі ескерткіштері мәтінімен көрсетер 

болсақ: «Қағандығын жүргізіп отырған қағанынан айрылды. Табғач халқына бек ұлдарың құл 

болды, ару қыздарың күң болды. Түрік бектер түрік атын жойды. Табғачшыл табғач атын 

тұтынды. Табғач қағанға бағынды. Елу жыл ісін-күшін берді. [Олар] ілгері күн шығыста Бөкілі 

қағанға дейін жаулады. Кері Темір қақпаға дейін жаулады. Табғач қағанға [басқаның] елін, төрін 

[билігін-үкіметін] алып берді. Түріктің күллі қара халқы былай десті: «Елді халық едім, елім 

қайда? Кімге елдік құраймыз?» – десті. «Қағанды халық едім, қағаным қайда? Қай қағанға 

күш-қуатымызды береміз?» – десті. Осылай деп табғач халқына жау болды» деп жазады 

(Сартқожа Қ. 2012: 61). 

Сөйтіп, арада тура 50 жылға тарта уақыт салып түркі ақсүйектерінің өз елдігін қалпына 

келтіру мақсатындағы қимылдары қайта белең ала бастады. 679 жылы Ашидэ Вэньфу (Ұран бек) 

және Ашидэ Фэнчжы қатарлы түркі бектері өз иелігіндегі елді бастап Таң империясына қарсы 

көтеріліске шықты. Олар хан тұқымы Ашина Нишуфу (Низүк бек) есімді ақсүйекті «қаған» деп 

ұлықтады. Бұл оқиға «Қазан айында болып, кезекті көтеріліске Чаньюй протектораты деп 

аталатын әкімшілік өңірдің қарамағындағы 24 аймақтағы түркі шенеуніктері түгел ат салысып, 

олардың адам саны 100 мыңға жеткен» (Sima Guang 1956: 6392-6393; Wang Pu 1978: 1691). 

Шайқас кезінде Таң патшалығының қолбасшысы Сяо Сы-е өзінің10 мыңнан астам әскерінен 

айрылып, өзі қашып құтылады, бірақ император Гаоцзун оны мансабынан алып, өзін Оңтүстік 

Қытайға жер аударады. 

Осы оқиғадан кейін Гоби шөлінің оңтүстігіндегі жерлер түгелімен түркілердің ықпалына 

өткен болатын. Таң патшалығы түркілердің елдігін қалпына келтіру мақсатындағы күресін 

ұясында жойып жіберуді көздеді. 680 жылдың көктемінде әйгілі қолбасшы Пэй Синцзяньді 

бас қолбасшы етіп 480 мың әскермен екі бағытта жорыққа аттандырды. Көп жыл бойы Батыс 

түрік қағанаты аумағында түрлі соғыстарды басқарған тәжірибелі қолбасшы түркілерге 

күйрете соққы бере алды. Соғыс кезінде Ашидэ Фэнчжын тұтқынға түсті.  Ашина Нишуфуды 

(Низүк бек) күні кеше ғана қаған көтерген бектерінің бірі өлтіріп, басын кесіп дұспаныына 

апарып берді. Сөйтіп, түркілердің Табғачтарға қарсы алғашқы көтерісі сәтсіз аяқталды. Дегенмен, 

көтеріліс көсемдерінің бірі Ашидэ Вэньфу (Ұран бек) қашып құтылып, Инь-Шань тауының 

батысындағы қарлықтарға барды. Артынша Іліг қағанның інілерінің ұрпағынан тараған Ашина 

Фунян (Баян) атты хан ұрпағын іздеп тауып, Хуанхэнің батыс бетіне өтіп, сол жерде оны «қаған» 

деп жариялады. Сөйтіп, түркі тайпалары қайта біріге бастады (Liu Xu 1975: 194, 5166). Бірақ, 681 

жылы Пэй Синцзянь далаық аймаққа кезекті жорыққа қайта аттанды. Түркі жұрты бұл жолы да 

ерекше ерлік көрсетті. Бірақ, Пэй Синцзянь солтүстіктегі тоғыз оғыздармен бірлесіп, 

көтерілісшілерге екі бүйірден соққы берді. Ашина Фунянь (Баян) жағдайдың мүлде тиімсіз 

екенін көріп, жақтастарын ертіп өз еркімен берілді. 

Алайда, Таң патшалығы Ашина Фунянь (Баян), Ашидэ Вэньфу (Ұран бек) қатарлы 54 

адамды Чан-ань қаласына апарып, артынан олардың басын кесіп, көшеге іліп қойды 

(Sima Guang 1956: 6394). Бұл сұмдыққа Таң патшалығы қолбасшысы Пэй Синцзянь өзі наразы 

болды. Осы қанды оқиғадан кейін түркі ақсүйектері қытай билігіне болған сенімін мүлде 

жоғалтты. Сөйтіп бүкіл түркі жұрты Таң патшалығына өшігіп, нар тәуекел деп, ақтық шайқасқа 

бел буды. 

Түркілердің дәл осы тұстағы тарихи жағдайын «Күлтегін» ескерткішінде: «Осылай деп 

табғач халқына жау болды. Жау болып қарсы тұрып, әрекет етіп құлады. [Табғачқа] қайта 

бағынды. Бүйтіп күш-қуатын бергісі келмеді. (Бүйткенше) «Түркі халқы қырылайық, ұрпақсыз 

қалайық десті». [Түркі халқы] жойылып бара жатты (Сартқожа, 2012 : 61) деп көрсеткен болатын. 

Түркі жұртының тағдыры қыл үстінде тұрған осынау сәтте Табғачтарға қарсы күрестің 

үшінші толқыны көтерілді. Бұл күресті Құтлұқ бастады. Ол Ашина Фунян (Баян) бастаған 

көтеріске қатысқан ақсүйектің бірі еді. 

«Күлтегін» ескерткішінің кезекті мазмұнында: «[сол кезде] жоғарыда Түрік Тәңірісі, 

Түріктің киелі Жері, Суы былай депті: Түрік халқы жойылмасын деп, ел болсын деп әкем Елтеріс 

қағанды, анам Ел-Білге қатынды Тәңірі төбесіне тұтып, жоғары көтеріпті. Әкем қаған он жеті 

сарбаз жинапты. [Олар] тыста жортуылда жүр дегенді бәрі естіп, қаладағылар жиналды. 

Таудағылар сонда барып қосылды. Жиналып жетпіс ер болды. Тәңірі күш бергені үшін Әкем – 

қағанның әскері бөрі сияқты еді. Жаулары қой сияқты еді. Ілгері-кейін шапқылап [халықты] 

жинады, көтерді. Барлығы жеті жүз ер болды. Жеті жүз болып елсіреген, қағансыраған халықты; 

күңденген, құлданған халықты, Түрік төрінен (билігінен) айрылған халықты ата-бабам 

[дәстүрлі] билігіндей қайта жаратты, орнатты. Төлес (сол қанат), тардұш (оң қанат) халқын сонда 

құрды. Табғач халқы жау еді. Сырт жағымызда Баз қаған – тоғыз оғыз халқы жау еді.... деп 

тәптештеп көрсеткен (Сартқожа Қ. 2012: 61-62). 

Қытай деректемелері Құтлұқ пен оның қағанатты қалпына келтіру жолындағы алғашқы 

қадамдары туралы: «Ашина Фунянь (Баян) жеңілген кезде Гудолу (Құтлұқ) бытыраған елді 

жинап, Цзунцай-шань тауын (Чұғай құзы) паналап, тонаушылық істеп жүрді» деген келте 

мәлімет берген (Liu Xu 1975: 194, 5167). Осы дерек бізге Құтлұқтың бұған дейінгі тарихы Ашидэ 

Вэньфу (Ұран бек),  Ашина Фунян (Баян) қағанмен тіке байланысты болғанын, оның жоғарыда 

орын алған оқиғалардың бел ортасында жүрген көрінекті тұлғалардың бірі екенін көрсете 

алады. Ал оның тегі туралы: Гудолу – Селидің руласы. Ол Юнчжунның дудуы Шэли Юаньиннің 

қол астындағы тайпа көсемі, мұрагер ретінде тутунь лауазымына ие болып келген деген 

деректер бар (Еженханұлы Б., Ошан Ж. 2006: 179). 

Нәтижелер. Елу жыл бойы басқаның боданына айналып күші мен ісін берген көк 

түріктердің өз мемлекетін қалпына келтіру жолындағы күресі мен бастапқы қадамда жеткен 

жетістіктері аймақта үлкен дүмпу туғызды. Осыған байланысты Тібеттер мен Он оқ қағанатының 

Таң патшалығына қарсы жорықтары одан әрі жиілей түсті. Сол себепті  Таң патшалығы әр жыл 

сайын қорғану сипатты жорықтарға шығып отырды. Бұл  патшалықты  қалжыратып, әлеуетін 

әлсірете түсті. Дәл осы жылы Он оқ қағаны Ашина Чэбо (Чабыш) өзінің шығыстағы 

бауырластарының ізімен Таң патшалығына қарсы тұра бастады. Таң патшалығы шекара аймақтар 

мен жақын көрші елдерде орын алған оқиғалардың империяға келтірер залалын талқылай 

келе ең соңында, Пэй Синьцзяньді бас қолбасшы етіп тағайындап, Он оқ қағанына жорыққа 

аттануды ұйғарады. Таң империясының бұл шешімі Құтлұққа төнген қауіпті сәл де болса 

сейілтті, соның өзі оған аса зор мүмкіндіктерді берді. 

Таң патшалығының әскери бақылауының әлсіреуі мен бірге түркі халқының табғачтарға 

болған өшпенділігінің артуына байланысты түркі жұрты Құтлұқтың маңына жедел түрде 

топтаса алды. Құтлұқтың күш-қуаты еселеп артып, көп өтпей таудан түсіп далалық өңірге 

қарай беттеді. 682 жылы Ол Қарақұм қаласын (Қазіргі Ішкі моңғолдың орталығы Көкеқота     

//Хух-Хоото қаласының Солтүстік батысында) астана етіп, осы жерде түрлі заңдар мен 

мемлекеттік жүйені жасақтап, Түркі қағанатын ресми түрде қалпына келтіруге ат салысты әрі 

Екінші Шығыс Түрік қағанатының негізін ресми түрде қалады. Осы тұста ол «Елтеріс қаған» 

деп ұлықталды. Айтулы оқиға түркі халқының жарты ғасыр бұрын құрдымға кеткен елдігін 

ресми қалпына келуге кең жол ашты. Қытай деректемелері осы оқиғаның алды-артында оған 

қарасты халық саны 5000 адамнан асқанын хабарлады (Liu Xu 1975: 194, 5167). 

Елтеріс қаған осыған дейін данагөй Тонұқұқты бас қолбасшы, ақылгөй етіп белгілеп, оны 

«Білге Тонұқұқ», нақтап айтсақ: «Білге Тонұқұқ Бойла Баға Тархан» деп ұлықтады. Түркі 

ескерткішінде айтулы ұлықтау туралы: «Одан соң көктегі тәңірі білік бергендіктен, өзім 

құдіретті қағаныммен ұғыстым, ‘Білге Тонұқұқ Бойла Баға Тарханмен бірге мен Елтеріс қаған 

болайын’ – деді деп жазған (Сартқожа Қ. 2012: 123). Бұл бойынша Құтлұқ пен Тонұқұқтың 

мұндай атақтарды алуы бір мезетте, яғни қағанатты қалпына келтірудің алғашқы рәсімінде 

болған. 

Кейін (682 жылы) Елтеріс қаған Ашидэ Юаньч жэнь есімді екінші бір дана тұлғаны да 

өзінің ақылгөйі еткен. «Синь таншу» кітабы: Сол кезде Чаньюй [духу]фуының бағынған тайпалар 

ісіне жауапты Ашидэ Юаньч жэнь есімді шенеунікті чанши Ван Бэньли қамауға алған болатын. 

Құтлұқ шапқыншылық жасағанда, Юаньчжэнь [Ван Бэньлиден патшалықтың құзырындағы] 

тайпаларға барып‚ өз күнәмді жусам дегенді өтінеді. Сонымен оның бұл өтініші қабылданады.   

Ол Құтлұққа бағынған соң Құтлұққа ақылшы болды. Елтеріс қаған оны «Апа таркан» етіп 

тағайыдап, әскерін түгел соған басқартып қояды деп көрсеткен (Еженханұлы Б., Ошан Ж. 2006: 

179; Liu Xu 1975: 194, 5167). Бұған дейін тарихшы ғалымдар арасында «Ашидэ Юаньчжэнь» 

мен Тонұқұқты бір адам деп санаған пікір қалыптасқан (Кляшторный 1964: 28-31). Шындығында 

ол екеуі мүлде екі басқа тарихи тұлға болып табылады (Cen Zhongmian 1958:865-866).  

Елтеріс қағанның осы жылдары жетістіктерінің бірі оның тоғыз оғызды бағындыруы 

болды. Көк Түріктер өз мемлекетін қалпына келтіруге әрекеттеніп жатқанда, Тоғыз Оғыздар 

тарапынан қауіпті хабар келіп түседі. Көк түріктердің жаулары солтүстіктегі Тоғыз Оғыздар 

шығыстағы Қытандар, оңтүстіктегі Таң патшалығы бір-бірімен тіл біріктіріп Көк түріктер 

мемлекетін жөргегінде жоюды жоспарлаған. Бұл хабарды естіген Елтеріс қаған мен Тонұқұқ 

олардың басы бірікпей тұрғанда жеке-жеке жою әрекетке көшті әрі стратегиялық мақсатына 

жетті.  

Түркі руналарында «Тонұқұқ [қолды] Көк-Өңіден жоғары Өтікен жынысына бастағаны 

баяндалған (Сартқожа Қ. 2012: 123-124). Қатысты деректерге негізделсек олар өзінің Өтүкен 

даласындағы бұл жеңісіне 682 жылдың күз айларында жеткен. 

Қытай деректерінде дәл осы тұста Апа тархан Ашидэ Юаньчжэнь Таң патшалығының Гоби 

шөлінің оңтүстігіндегі түркілерді жаныштауға жіберген Чжан Цяньсуй генералдың әскерін 

талқандап тастағанын хабарлаған. Елтеріс қаған осы жазда жорықты онан әрі жалғастырып 

«Шаньюй духуфуының солтүстік бөлігіне» шабуыл жасаған (Еженханұлы Б., Ошан Ж. 2006: 179). 

Артынша олар Таң патшалығының шекарадағы маңызды қалашығы, Юньчжун духуфуының 

орталығы Динсянь ауданына (Қазіргі Шаньси провинциясыСинчжоу қаласына қарасты аудан), 

онан кейін Ланчжоуға (қазіргі Шаньси провинциясы Ланьсянь ауданы) жорыққа аттанып, 

Ланчжоу аймағының әкімі Вань Дэмаоні өлтіреді. Бұл оқиға 682 жылы 12 шілде де болды. Осы 

жерден аттанып Бинчжоу (қазіргі Шаньси провинциясыорталығы Тайюань қаласы) қаласына 

шабуыл жасайды. 

Вань Дэмао өлімінен кейін Елтеріс қағанның шабуылын тойтару үшін Таң патшалығы 

танымал қолбасшысы – Сюе Жэньгуйді жорыққа аттандырады. Қытай деректері Сюе 

Жэньгуйдің бұл жорықта Елтеріс қаған қосынын Юньчжоуда талқандағаны және 10 мың адамын 

өлтіріп, 20 мың бас малды олжаға алғанын хабарлаған. Бірақ, түркі ескерткішінде Тонұқұқ бұл 

жолы әр бағытта 2000 сарбаз аттандыруды өтінген әрі өзі екі мың адаммен солтүстікке тоғыз 

оғыздарға аттанып, оңтүстікке аттанған 2000 адамдық қосынды Елтеріс қаған басқарғанын 

хабарлаған. Бұл мәлімет қытай деректерінің жоғарыдағы көрсеткішін жоққа шығады. 

Әйткенмен, мұнда ескеретін бір жағдай бұл кезде түркі тайпаларының елеулі тобы әлі де болса 

далалық аймақтың Қытай жеріне түйіскен тұсында қоныстанып отырған болатын. Елтеріс 

қаған мен Апа тарқан табғач жерінде қалған түркі жұртын азаттыққа шығарумен ісімен 

айналысқанын ескерсек бұл мәліметті басқаша мәнде түсінуге тура келеді. Мұндай жағдайда 

Сюе Жэньгуйдің «10 мың адамын өлтіріп, 20 мың бас малды олжаға алуын» сол маңдағы түркі 

тайпаларымен байланыстыруға болады. Бұл оқиғалар тізбегі 683 жылдың бастапқы айларында 

болған еді. 

Елтеріс қаған бастаған Түркі елін 683 жылы тәңірі тағы жарылқады. Император Тан 

Гаоцзудың ауруы асқынып жедел шешім қабылдауға қажетті мемлекеттік істер өз шешімін 

таппады. Осыған сәйкес Елтеріс қаған қосындары 683 жылы қыстың соңғы айларында қазіргі 

ҚХР астанасы Бейжиң қаласы тұрған жазықта бой көрсете бастады. Олар әуелі Динчжоу (Қазіргі 

Хэбэй провинциясы Баодиң қаласы) аймағын, наурыздда Гюйчжоу аймағын шабуылдап 

жеңіске жетті. Елтеріс қаған мен Апа тархан сол жерден солтүстікке қайта беттеп бір айдан кейін 

«Чаньюй протекторатын қоршауға алды» (Liu Xu 1975: 3, 60). Бұл жолы Таң патшалығы 

Шынчжоу аймағының дудуы Ван Бэньли мен Сячжоу аймағының дудуы Ли Чуң-иді екі бағыттан 

Чаньюй протекторатына көмекке жіберді. Тарихи еңбектер олардың одан әрі не тындырғанын 

тіркемеген, соған қарағанда ол екеуі де көздеген мақсаттарына жете алмаған сияқты. Керісінше 

Чаньюй протекторатын басқарып отырған сыма Чжан Синьши қаладан айрылып, өзі соғыста 

өлгені  тіркелді (Ouyang Xiu 1975: 3j, 78,]. Елтеріс қаған мен Апа тарқанның осы жолғы жеңісті 

жорығы Таң патшалығы түркі тайпалары қоныстанған аймақта құрған – «Чаньюй протекторатын» 

тартып алуы «Чаньюй протекторатын» оның әкімі (сыма) Чжан Синьшимен бірге келмеске 

кетірді. 

 683 жылы маусымның ортасында Елтеріс қаған мен Ашина Юаньчжэнь басқарған түркі 

қосындары Юйчжоу (қазіргі Шаньси провинциясы Датун қаласы маңында) аймағына аса жеңісті 

шайқас жасап, аймақтың әскери әкімшілік істерін басқарып отырған генералы Ли Сыцзяньді  

о дүниеге аттандырып салды.  

Артынша  Фэнчжоу аймағы (қазіргі Ішкі Моңғолдың Утай ауданы) дудуы Цуй Чжибянь 

патша жарлығы бойынша Елтеріс қағанға қарсы жорыққа аттанды. Ол Чжауна тауы маңында 

(ҚХР. Ішкі моңғолдың Гуюань ауданының шығысы) солтүстікке беттеп бара жатқан жерінде 

Елтеріс қаған қосындарының алдын тосқан еді. Бірақ, Цуй Чжибянь қолы Елтеріс қағаннан 

жеңіліп, өзі жоғарыдағы екі әріптесінің артынан бақи дүниеге аттанды. 

Цуй Чжибянь бұған дейін Тібетпен арада болған соғыстарда жеңіске жетіп, патшалықтың 

Шығыс Түркістандағы әскери қимылдарында қол бастаған бетке басар қолбасшы болатын. 

Елтеріс қаған Түрік қағанатын орнатқаннан кейін Таң патшалығы оны Фэнчжоу аймағына дуду 

етіп тағайындап үлкен үмітпен жіберген болатын. Цуй Чжибянь қазасы Таң патшалығы үшін орны 

томас шығын болды. Аталған аймақ Таң патшалығы бодан болған түркі ақсүйегі Шиданай 

билігіндегі түркі тайпалары қоныстанған жер болғандықтан, онда этникалық түркілерден 

жасақталған жауынгер атты жасақтар тұратын. Цуй Чжибянь Елтеріс қағаннан жеңілгеннен 

кейін, оның басқаруындағы бұл қосын толығымен Елтеріс қағанға бағынып, оның әскери 

әлеуетін онан әрі күшейте түсті. Осы бір келеңсіз оқиға Таң патшалығына Цуй Чжибянь 

қазасынан әлде қайда ауыр тиген еді. 

Елтеріс қаған 683 жылы жүргізген соғыстар мұнымен ғана шектелген жоқ. Мамыр айында 

оның қосындары Ланчжоу аймағына да шабуыл жасаған. Бірақ, бұл жолы оларды «Ян Суаньцзи 

қуып жіберген» (Sima Guang 1956: 203j, 6415.). 

Қытай деректемелері берген мәлімет бойынша осы жылы қарашада Таң патшалығы мен 

түркілер арасында орын алған соғыстарда көзге түсіп жүрген Чэн Утин атты сеңүнге 

«Шаньюйдаоды тыныштандырушы елші» деген лауазым беріп Цунцайшан тауындағы (Чұғай 

құзы) қарақшы Юаньчжэнь (Апа тархан), Гудулу (Құтлұқ), Хэгэцзунь (Қарлық?) қатарлыларға  

үгіттеу міндеті жүктеген (Sima Guang 1956: 203j, 6415). Чэн Утиннің мұндай міндетке 

тағайындалуы бұған дейін сонда осы міндетті атқарған Чжан Цяньсуй нәтижесіз жұмыс 

істеген дегенді көрсететін. Сол сияқты Чэн Утин де өз міндетін абыроймен атқарғаны туралы 

мәлімет кездеспейді. Соған қарағанда оның қызыметі Елтеріс қағанға елші аттандырумен ғана 

шектелсе керек. Келесі жылы Елтеріс қағанға қол бастап Шочжоуға (Қазіргі Шаньси 

провинциясыШосянь ауданы) шабуыл жасаған кезде Чэн Утунмен соғыс майданында кездесті. 

Бұл Елтеріс қағанға жасалған үгіт-насихат еш өнім бермегенін көрсетті. 

683 жыл соңында император Гаоцзу опат болды. 684 жылы Таң патшалығында кезекті 

саяси тұрақсыздық белең алды. У Цзэтянь император Тан Чжунцзунді патшалық құқығынан 

айырып, оның орнына Ли Даньді император етіп ұлықтап, Тан Жуйцзун деп атады. Осылайша 

билікте қалыпсыз жағдай орын алып, У Цзэтянь өз ықпалын күшейте бастады. Артынша әулет 

ақсүйектерінің У Цзытяньға қарсылығы басталып, оның соңы қантөгіске айналды. Дегенмен, 

У Цзэтянь өз қарсыластарының көзін тез арада жойып жіберді. Таң патшалығының осындай ішкі 

дағдарысын жақсы білген Елтеріс қаған мен оның ақылгөйлері әскери шараларды онан әрі 

жалғастыра түсті. Сөйтіп, Елтеріс қаған Шочжоу аймағына жорыққа аттанды. Алайда, ол бұл 

жолы Чэн Утунның тегеуірінді қарсылығына тап болып, кері шегінді. 

Осыдан кейін У Цзэтянь Таң патшалығының жаңа императоры атынан жарлық шығарып 

Чэн Утунді «Шаньюйдаоды тыныштандырушы елші» деген жаңа мансапқа тағайындады. Бірақ, 

У Цзэтянь осы жылдың соңында өзінің осынау бетке ұстар қолбасшысын өзіне қарсы келгені 

үшін өлтірді. Көп өтпей қатын билеуші өзінің келесі бір қолбасшысын Ван Фан-иді патша 

әулетіне адал уәзір болғаны үшін Хайнаньге жер аударды, ол жолда аурып өлді. Сөйтіп, Таң 

патшалығында Елтеріс қағанмен соғыса алатын қолбасшы да қалмауға айналды. 

«Тонұқұқ» ескерткіші тоғыз оғыздарды бағындыру мен Өтүкен қойнауын қағанат 

астанасы етуді  бір ғана оқиға ретінде баяндалған.  Бұл оқиға 682 жылы болған оқиға саналады. 

Шын мәнісінде Елтеріс қаған Өтүкен қойнауын астана етіп белгілегенімен бүкіл даланы өз 

ықпалына алған жоқ еді. Онда Таң патшалығы тарапынан жасақталған вассалдық жерлік билік 

«Солтүстікті бейбіт ету жөніндегі бас протекторат» (Ань бэй духуфу) әлі де өз өміршеңдігін 

тоқтатқан жоқ болатын. Таң патшалығының ықпалындағы бұл билік Таң патшалығына өзін 

«Духу» деп атаса, ел ішінде өзін «қаған» деп атады. Түркі ескерткіштерінде бұл адамды Тоғыз 

оғыздың «Баз қағаны» деп атады. Қытай деректері дәл сондай адамның атын «Бису» деп атады 

әрі оны тоғыз оғыздардың бір тармағы хуэйхэлердің (ұйғыр) билеушісі деп көрсетеді. Олар 

Таң патшалығының қуыршақ билігі ретінде Түркі қағанатын ұясында тұншықтыру үшін бар 

күшін салып келді. Сонымен бірге өзінің осы әрекетіне тоғыз оғыз тайпаларын ат салысуға 

бастамашылық етті. Бірақ, тоғыз оғыз тайпаларының барлығы бірдей оның бұл қытайшыл 

саясатын қолдамады. Олардың бір бөлімі жаңадан құрылған Түркі қағанатының жаршысы 

болды. 685 жылы тоғыз оғыздардың ең әйгілі екі тайпасы тоңра, пугу деген екі тайпасы түркі 

қағанатын ашық қолдау көрсетті. Сөйтіп, Баз қағанның басқаруындағы тоғыз оғыз тайпалары 

Түркі қағанатын қолдаушылар мен «Табғашшылдар» болып қаққа бөлініп, ақыры соғыс оты 

тұтанды. Шайқастың бастапқы кезінде Табғашшылдар тобында Баз қағанның хуэйхэ тайпасы 

және циби, хунь және  сыцзе (ізгіл) қатарлы тайпалар болды. Бірақ бұл топ жеңіліс тауып Таң 

патшалығынан көмек сұрады. Таң патшалығы Хэси дәлізіндегі атты жасақтарын Лю Цзинтунге 

басқартып жорыққа аттандырды (Sima Guang 1956: 6435). Таң патшалығының Бесбалықта 

тұрған Цзиньшань протекторатының духуы Тянь Янмин сол маңдағы Батыс түрік қағанаты 

армиясын Алтай тауынан шығысқа жорыққа аттануға ұйымдастырды. Он оқ қағаны үш 

мыңнан астам жауынгерін бастап жолға шықты (QTW 1982: 221j, 2140-2142; Chen Zi-ang: 8j).  

Нәтижеде онда күтпеген жағдай орын алды. Қытай әскері келіп жеткен кезде олардан 

бұрын жеткен Он оқ қосындары тоғыз оғыздарды түгелдей шауып, тонап алып кетіп қалғанын 

көрді. Бұл жерде Елтеріс қағанды жақтаушылардың қаншалық шабуылға тап болғаны анық емес. 

Ең ауыр зардап тартушы сатқын Баз қаған болды. Он оқ қосындары оларды түгін қалдырмай 

шауып, мүлде күйретіп кетті. Олар бұдан әрі жаңадан құрылған Түрік қағанатына қарсы 

шыққанды қойып, қытай билігі қолдауымен тоғыз оғыздардың билеушісі келбетінен мүлде 

айрылды. Осы іске байланысты Таң патшалығы Бесбалықтағы қолбасшысы Тян Янминді 

міндетінен алып, қылмыс тағайындады. Ол басқарған Бесбалықтағы протекторат та құрдымға 

кетті. Ал Он оқ билеушілерін Таң патшалығына келіп-кету құқынан айырды.  

Таң патшалығының Елтеріс қағанның тоғыз оғыздар арасындағы жақтастарын Баз 

қағанмен және Он оқ қағанымен бірлесіп жою жоспары осылайша сәтсіз аяқталды. Ал Елтеріс 

қаған стратегиялық мәнге ие жетістіктерге жетті. Ол өзінің аймақтағы ең үлкен бәсекелесі 

Баз қағанды әлсіретіп, тоғыз оғыз тайпаларының өзіне бағыну қадамын тездетті. Сонымен бірге 

Таң патшалығының далалық аймақтағы ықпалы әлсіреп, «Солтүстікті бейбіт ету жөніндегі 



ISSN 2710-3994    «edu.e-history.kz» электрондық ғылыми журналы  № 3 (31) 2022     https://edu.e-history.kz

245 

протектораты» (Ань бэй духуфу) құрдымға кете бастады. Он оқ қағанының Баз қағанның 

елін шабуына байланысты Таң патшалығының ол елге қаратқан саясатын өзгертуіне 

байланысты Он оқ қағаны Таң патшалығынан іргесін аулаққа салып, олардың ықпалынан 

түбегейлі құтылу жолында батыл қадам жасады.  

Қытай ықпалының Он оқ жеріндегі әлсіреуі Елтеріс қағанға бүкіл Түркі даласын өз 

билігіне алудың үмітін сыйлады. Ол Он оқ қағанымен арадағы байланысын жақсартып, Он оқ 

жеріндегі Таң патшалығы ықпалын аймақтан ығыстырып шығарудың жолын қарастырды. 

Қытай деректері осы кездегі Он оқ билеушісі ретінде Тафу (Тоғбек /To:gbeg) деген адамның 

атын атайды әрі оның Таң патшалығына қарсы күрестер жасағанын тіркеген. Көптеген 

жағдайларға қарағанда Елтеріс басқарған Түрік қағанатты Он оқ елімен тығыз қарым-қатынаста 

болып отырғанын растай алады.  

685 жылы көктемде Елтеріс қаған Шочжоу, Дайчжоу аймақтарына тағы жорыққа аттанды. 

Бұл жолы У Цзэтянь жіберген Пу Инцзе соғыста жеңіліп, 5000 сарбазынан түгел айрылды. 

У Цзэтянь енді Вэй Дайцзя атты қолбасшыны жіберді. Бірақ, тарихи деректер оның осы жылы 

қандай бір жеңіске жеткені туралы мәлімет бермеуіне қарағанда ол да өз міндетін абыроймен 

атқара алмаса керек. 

Осылайша Елтеріс қағанмен арадағы соғыста жолы болмаған У Цзэтянь Тібеттермен 

соғыста аты шыққан корей ұлтынан шыққан қолбасшы – Хэйчи Чанчжиді (Heukchi Sangji) 

Тібет жақтағы шекарадан шақырып алып, Елтеріс қағанға қарсы қосындарды басқаруына 

береді. Бірақ, Елтеріс қаған Хэйчи Чанчжиден қаймыққан жоқ еді. Ол 686 жылы күзде Қытай 

жеріне жорыққа аттанып әуелі Шаньси провинциясының солтүстік бөлігіне шабуыл жасап, 

одан соң қазіргі Хэбэй провинциясы аумағында Хэйчи Чанчжимен соғысты. Кеш батқан кезде 

Хэйчи Чанчжи далаға көп жерден от жағып өзінің әскер санын көбейтіп көрсетіп Елтеріс 

қағанды шырғалап бетін қайтарды. Елтеріс қаған «сол түні шегініп кетеді» (Sima Guang 1956: 204j, 

6445). 

687 жылы Елтеріс қаған табғачтарға жорықты онан әрі жалғастырды. Жыл басында ол 

қазіргі Бейжің қаласына қарасты Чанпин ауданына шабыл жасап, тонап, адамдарды барымталап 

қайтты. Тамызда Шаньси провинциясындағы Шочжоу аймағына кезекті шабуыл жасады. 

У Цзэтянь Хэйчи Чанчжиді бас қолбасшы, мохэ ұлтының қолбасшысы Ли Доцзоны орынбасар 

етіп тағайындап, сонда жіберді. Елтеріс қаған Хуанхуатуй деген жерде (қазіргі Шаньси 

провциясының Инсян ауданы) болған бетпе-бет шайқасқа жер қайысқан қалың қолға төтеп бере 

алмасын біліп, соғыс тактикасын өзгертеді. Бұл жолы ол соғыста жеңілген болып, жан-жаққа 

бытырай қашып, уағдалы жерде қайта топтасып, жауды далалық аймаққа бастап апарып 

күйретуді жоспарлаған еді.  

Елтеріс қағанның кезекті соғыс айласын жеңіске жеттік деп түсінген Таң патшалығы оны 

бірден жойып жіберетініне сенім артқандай болады. Осыған байланысты У Цзэтянь алдағы 

жорық туралы нақты жоспарлар мен тапсырмалар беріп отарады. Бірақ, тәжірибелі корей 

қолбасшы Хэйчи Чанчжи артық қадам жасамайды. Есесіне, У Цзэтяньнің келесі бір қолбасшысы 

Цуань Баоби жеке дара ерлік көрсете қоюға бел шеше кірісіп кететі. Ол Елтеріс қағанның 

артынан қууға рұқсат сұрайды. У Цзэтянь оның өтінішін қабылдай отырып, оған бас қолбасшы 

Хэйчи Чанчжидің рұқсатын алуды, онымен бірлікте қимылдауды қадағалап тапсырады. Бірақ, 

Цуань Баоби қыс түсіп келе жатқанын да, императордың тапсырмаларын да ескермей Елтеріс 

қағанның соңынан қуып жолға шығады. Цуань Баоби Қытай шекарасынан шығып 20 шақырым 

жол жүргенде Елтеріс қағанның қосынымен бетпе-бет кездеседі. Шайқас кезінде Елтеріс 

қағанның Цуань Баобидің 13 мың әскерін түгел қырып, Цуань Баобиге сопа басымен қашып 

құтылудың мүмкіндігін береді. Сөйтіп оны өлтіруді У Цзэтяньге қалдырды. 13 мың адамдық 

қолдан түгел айрылып, жалғыз өзі  келген Цуань Баобиді көргенде У Цзэтянь жынданып кете 

жаздайды, долы қатын оны бірден өлтіреді. Ашуы оған да тарқай қомаған соң Құтлұқ дегеннің 

қытайша айтылуы болған «Гудолу» (Gu duo lu, Құтлұқ) дегенді «Буцзулу (Bu zu lu, яғни «өлем 

қапқыр») деп өзгертіп тастайды. 

Қатын патша У Цзэтянь Түрік қағанаты мен оның қағаны Елтеріс қағанға қарсы түрлі 

әскери жорықтар ұйымдастырумен бірге басқа да қитұрқы шараларды іске қосып отырды.  

Солардың бірі қуыршақ қағандар тағайындау болды. Мұндай тәсіл қытайдың сыртқы 

саясатында тәжірибеде бар кәнігі амалдардың бірі саналатын. Бұл тәсілмен кез келген біртұтас 

билікті ішінен ірітуге болады. У Цзэтянь бұл тактикаға көшуінің басты себебі – Түркі қағанаты 

құрылғаннан кейін түркі тайпаларын джими жүйесі арқылы өз вассалына ұстап отыру 

өміршеңдігін жоғалтты. Патшалықтың түркілерді бағындыру мақсатындағы жасаған әскери 

жорықтары түгелімен сәтсіз аяқталды. У Цзэтянь енді қуыршақ қаған тағайындап сол қуыршақ 

қаған арқылы жат тұрттықтарды өз ықпалында ұстаудың көне әдісін пайдаға асыруды 

қарастырды. Сөйтіп, 687 жылы Ашина Ганьдэ деген адамды қуыршақ хан сайлап оны «Гуй-и 

кэхань» деп атап, сол арқылы  Елтеріс қаған құрған қағанатқа қарсы қойды. 

Ашина Ганьдэ бірінші түрік қағанатының соңғы қағаны Еліг қағанның тіке ұрпағы 

болатын. У Цзэтяньның мақсаты құрдымға кеткен Бірінші түрік қағанатын тірілтіп оны 

жаңадан бой көтерген Түркі қағанатына қарсы қою болды. Сол арқылы  ең кемінде Таң 

патшалығының ұлы даламен шектескен тұсын Шығыс түрік қағанатының шабуылынан 

қорғамақ болды. Елтеріс қаған Еліг қағанмен бірге туған аға-інілердің ұрпағы болса Ашина 

Ганьдэ Еліг қағанның өз кіндігінен тараған ұрпағы, яғни шөбересі болатын. Айтулы тұлға туралы 

қытайдың дәстүрлі әдебиетінде еш жерде тіркелмеген. Бұл мәліметтер 2000 жылы Лоян 

қаласынан табылған «Ашина Гандэ эпитафиясы» атты ескерткіштен мәлім болды. Ескерткіш 

мәтінінен белгілі болғанындай аталған тұлға 691 жылы өмірден озған, келесі жылы, яғни 692 

жылы жерлеген (Zhao Zhenhua 2009: 473-485).  

Елтеріс қаған өзінің оңтүстік жақтағы табғачтармен шекара аймақтағы күшін бекемдеп, 

олардан келетін қауіпті сәл де болса сейілткеннен кейін Батыс және Шығыс түрік қағанаттарын 

толықтай біріктірудің жоспарын онан әрі қолға алады. Шындығында Елтеріс қағанның Он оқ 

жеріне бағыттаған жорығы 685 жылы басталған болатын. «Цзэ чжи тун цзянь» кітабы берген 

бір мәліметте: «Батыс түрік қағанатының Он оқ халқы чуйгун жылдарынан бастап (685 ж. ақпан – 

689 жылдың басы) Шығыс түріктердің шабуылына ұшырап, ел-жұрты жан жаққа тозып кетті» 

(Sima Guang 1956: 204j, 6445) деп жазды. Мәлім болғанындай 689 жылдың соңынан келесі 

жылдың қазан айы аралығында Түркі қағанаты қырқыздарға қарсы жорық жасап, артынша 

Алтай тауларында әскер топтастырды. Алайда, Елбілге Қатұн қазасына байланысты Он оқ 

жеріне жорық жасау уақытша кешіктірілді.  

689 жылға жеткенде Таң патшалығы Шығыс Түркістанға жіберген  Вэй Дайцзе мен Янь 

Вэньгу басқарған армиясы Тібеттерден жеңіліп, Батыс түрік қағанатының Шығыс 

Түркістандағы бөлігі енді тібеттіктердің қолына өте бастады. Осыған байланысты Елтеріс қаған 

Он оқ жеріндегі ықпалын арттырып, Он оқ тайпаларын бағындыру мақсатында әскери 

шараларды жалғастырды. 

Елтеріс қаған бұл жолы негізгі қосынды батысқа аттандырып, Мочоны (Қапаған қаған) 

ордаға қалдырып кетті. Соған сәйкес қытай деректері осы жылы мамыр-маусым айларында 

Мочоның Қытай шекаралық аймақтарына шабуыл жасағанын тіркеді. Жаздың басында  У Цзэтянь 

өзінің ордадағы көңіл жетері Сюе Хуай-и деген алаяқ саудагерге генерал атағын беріп жорыққа 

аттандырады. Бірақ ол иен жатқан түркі даласына барып ешкім кездестіре алмай қайтып келеді. 

Күзде Сюе Хуай-и 200 мың әскермен «Құтлұққа жорыққа аттанып», бұл жолы да еш нәтижесіз 

оралады. Соған қарамастан осы оқиғаның өзі У Цзэтяньнің жабырқау көңіліне қуаныш ұялатты. 

У Цзэтянь жабайылар өзінің құдіретті жасағынан қорқып алысқа қашып кетті деп марсиып, той 

тойлап, марапат беріп, мәре-сәре болды. Шын мәнінде «Даланы бос қалдыру» – Елтеріс қағанның 

батысқа жорық жасау кезінде қытай шабуылынан сақтану мақсатында жасаған стратегиялық 

жоспарының бірі ғана болатын. 

Елтеріс қағанның осыдан кейінгі қимылы Он оқ Түркеш жерін игерумен өткендіктен 

қытай деректемелері ол туралы көп дерек тіркемеген. Тек ғана «Ашина Юаньчжэнь туцишиге 

(түркешке) жорық кезінде (690 ж.) шайқаста өлді. Тяньшоу
 
жылнамасының басында Гудолу өлді‚ 

оның ұлы әлі жас болғандықтан‚ қаған тағына отырғызылмады» деген мәлімет сақталған 

(Ouyang Xiu 1975: 6028-6050). Оның қайтыс болған жылы туралы деректер бір ізді емес 

(Liu Xu 1975: 194a: 5168;  Ouyang Xiu 1975: 215j, 6044).  

Елтеріс қағанның өмірі мен еңбегін «Білге қаған ескерткіші»: «Әкем қаған ... қырық жеті 

мәрте жорыққа аттанды, жиырма мәрте соғысты. Тәңірі жарылқағаны үшін елді елсіретпеді, 

Қағандықты қағансыратпады. Жауын Баз қылды. Тізеліні бүктірді, бастыны жүгіндірді. Әкем қаған 

елін, [төрін] орнатып, ұша барды. Әкем қағанға бас етіп Баз-қағаннның балбалы қойылды. Әкем 

қаған өлгенде өзім сегіз жаста едім. Ол төрдің үстіне ағам қаған отырды» деп бәдіздеген 

(Сартқожа Қ. 2012: 102 ).  

Қорытынды. Көпшілікке белгілі түркі руникалық ескерткіштеріндегі тарихи оқиғаларға 

қатысты мәліметтері жалпылама баяндау түрінде болып келеді. Онда тұтас бір дәуір туралы 

жақсы сипатталады, нақты оқиғаларға, жекелеген тұлғаларға байланысты мәліметтерді 

барынша ықшамдап көрсету көзделіп, көбінде тізбектеп өтіп кете береді. Оның себебі бұл тарихи 

мәліметті беріп отырған көне түркі дерек көзі «түрік бітіктастары» болғандығында. Соған 

қарамастан бітік тас бәдізшілері аз сөзбен көп имформация берудің шеберлері ретінде санаулы 

ғана «бітіктаста» аса кешенді деректерді сыйғызған. Онда біз сөз етіп отырған тарихи дәуірді, 

тарихи тұлғаның бітім-болымысын сипаттауға қажетті мәліметтер толық қамтылады. 

Керісінше, Қытай деректері мәліметі нақты түрде баяндауға негізделеді. Себебі ол еңбектер 

тұтас бір династияның ресми тарихына арналған шығармалар саналады. Солай дегенмен қытай 

деректері, өте-мөте династиялық «Ресми тарихтар» барлық тарихи шындықты қалпын құратпай 

реалды түрінде хаттап қалдырды дегенді көрсетпейді. Мұндай еңбектер феодалдық билікті, 

патшалықтың ұлылығын, өз халқының этномәдениеті мен жеке дара ұлттық болымысын 

әспеттеуді мақсат етіп отырады. Патшалықтың орда тарихшылары бір кездері бүкіл бір 

империяның бас ауруына айналып, ұлттық қауіпсіздігіне қатер төндірген Түркі қағанаты туралы, 

оның алып қағанын әспеттеуге тіпті де мүдделі емес. Қытайцентристік идеологияның 

уәкілдері саналатын қытайдың орда тарихшылары «Бүкіл әлем бір шаңырақтың астында болу» 

керек дейтін қытайлық саяси идеялогияны дәріптеуге жауапты ұлт зиялылары саналады. Осы 

тұрғыдан алып айтқанда олар ұсынған деректер аса мұқият зерделеуді қажет етеді. Сөйтіп, ондағы 

әрбір мәліметті түркі деректерімен салыстыра зерттеудің мәні арта түседі. 

Соған қарамастан, ондағы қатысты мәліметтер Елтеріс қағанның жеке өзіне және ол 

қалпына келтірген Түркі қағанатына, Түркі қағанаты құрылғаннан кейін елде орын алған келелі 

оқиғаларға, аталған тарихи кезеңде тұтас Ұлы дала тарихы мен мәдени қатысты берген деректері 

басқа еш бір жерде қайталанбайды. Бұл дүниелер Елтеріс қағанның тарихи тұлғалық рөліне 

көлеңке түсірмейді. Керісінше руникалық жазбалардың күңгірт тұстарын анықтауға, оны   

шынайы түрде түсінуге орасан зор көмек беріп келеді. Әрине бұл деректер аталған тарихи кезеңге 

қатысты қазірге дейін ғылыми қауымға белгілі дерекердің жекелеген үзінділері ғана. Қатысты 

құжаттарды кешенді түрде қарастыру, жаңа құжаттардың тыңнан табылуы осылардың барлығы 

тақырыпқа қатысты зерттеудің тереңдей түсуіне серпін береді. 

